
Кириш. Инновацион иқтисодиётни 
шакллантириш шароитида ходимлар, улар-
нинг малакаси ва тажрибаси молиявий-иқти-
содий фаолиятнинг муҳим омилидир. Иқтисо-
дий муҳитдаги глобаллашув жараёнлари янги 
ахборот ресурслари ва технологияларидан 
фойдаланишга, иқтисодиётнинг янги соҳала-
рини ривожлантиришга ундайди. Бу эса ўз 
навбатида, инсон капиталини ривожланти-
ришга бўлган эҳтиёж ҳам йилдан-йилга ортиб 
боришига ўз таъсирини кўрсатади. Шу сабаб-
ли бугунги кунда инсон капиталига инвести-
ция киритишга қаратилган чора-тадбирларни 
ишлаб чиқиш ва амалга ошириш давр талаби-
дир. Бу борада муҳтарам Президентимиз 
Ш.М.Мирзиёев таъкидлаганидек, “дунё таж-
рибаси шуни кўрсатадики, ёш авлодни ҳар 
томонлама баркамол этиб вояга етказиш учун 
сарфланган сармоя жамиятга ўн, юз баробар 
кўп фойда келтиради”[1]. Технологик жараён-
ларнинг мунтазам янгиланиб бориши, инно-
вацион ривожланиш ва интенсив иқтисодий 
ўсиш омилларининг тобора ошиб бораётган-
лиги мазкур жараёнларга тезкор мослаша 
оладиган, малакали кадрларга бўлган талаб-
ни янада оширмоқда. Шу боисдан ҳам мамла-
катимизни 2030 йилгача ривожлантириш-
нинг ҳуқуқий асоси ҳисобланган Янги Ўзбе-
кистон тараққиёт стратегиясида “...инсон 
капиталини ривожлантириш” энг устувор йў-
налишлардан бири сифатида эътироф этил-
ган[2]. Мазкур ҳолат республикамизда инсон 
капиталини ривожлантиришга давлат сиёса-
ти даражасида эътибор қаратилиши ва бу 
мақсадларда салмоқли инвестициялар қили-
нишидан далолат беради.  

Инсон капиталидан самарали фойдала-
ниш ташкилотнинг иқтисодий ўсишини таъ-
минлайди, унинг фаолияти самарадорлигини 
оширади. Инсон капитали тўғридан-тўғри 
капитал сифатида тўғри ишлатилса, қўшимча 
фойда келтирадиган махсус ресурс шаклида 
намоён бўлади. Бу эса ўз навбатида, инсон ка-
питалини ривожлантириш иқтисодий тарақ-
қиётнинг асосий омили сифатида юзага чиқи-
ши шарт эканлигини кўрсатмоқда. Иқтисо-
диёти ривожланган мамлакатларда миллий 
бойликдаги инсон капитали улуши 80 фоизга-
чани ташкил этади. Шу жиҳатдан, жаҳоннинг 
тараққий этган мамлакатларида инсон капи-
талини ривожлантиришга алоҳида эътибор 
қаратилмоқда. 

Адабиётлар шарҳи. Инсон капитали ва 
унга киритилган инвестициялар борасида 
бир қатор олимлар томонидан турлича фикр-
лар билдирилган. Бу борада илк тадқиқотлар 

олиб борган америкалик олимлар, иқтисо-
диёт бўйича Нобель мукофоти совриндорлари 
Теодор Шульц ва Гэри Стэнли Беккер ҳисоб-
ланади. Т.Шульц иқтисодий ўсишни таъмин-
лашда инсон капиталининг роли бўйича тад-
қиқотларни ўтказган олим сифатида инсон 
капиталининг даромадлари моддий капитал-
нинг аксарият турлари даромадларидан кат-
тароқдир, дея таъкидлайди. Шу жиҳатдан 
инсон капиталига йўналтириладиган инвес-
тицияларни ошириш тарафдорларидан ҳисоб-
ланади[3]. Г.Беккер биринчи бўлиб таълим 
жараёнининг иқтисодий самарадорлигини 
статистик объектив ҳисоблашни амалга оши-
риб, таълимга қўйилган маблағларнинг даро-
мадлилигини даромад ва харажатлар нисбати 
сифатида белгилаб берди. Г.Беккернинг фик-
рича, самарадорлик йиллик фойданинг 12-14 
%ини ташкил қилади [4]. Унинг “Инсон капи-
тали” китоби ҳозиргача бу борадаги асосий 
илмий асар ҳисобланади.  

Яна бир хорижлик олим М.Гречко: 
“Ходимларни ўқитиш, уларнинг саломатлиги-
ни асраш, ижтимоий кафолатларни таъмин-
лаш – буларнинг барчаси бугунги кунда нафа-
қат инсоннинг шахс сифатида камол топиши-
да, балки корхонанинг янада рақобатбардош 
ривожланишида ҳам муҳим аҳамият касб эта-
ди”, – дея таъкидлайди [5]. Россиялик олима 
К.Бурсеванинг фикрича, инсон капиталининг 
шаклланиши ва ривожланишига ички ва таш-
қи омиллар сезиларли таъсир кўрсатади. 
Ички омиллар инсоннинг ўзи билан бевосита 

боғлиқ бўлса, ташқи омиллар бошқа субект-
ларнинг инсон капиталини шакллантириш 
ва ривожлантиришга таъсири билан боғ-
лиқ[6].  

Маҳаллий иқтисодчи олим Қ.Абдурах-
манов: “Инсон капиталини, энг аввало, унинг 
билим даражасини ошириш орқали рўёбга 
чиқариш мумкинлигига ёшларда ишонч бор. 
Таълим юқори иш ҳақи, юқори мартаба, 
моддий бойлик ва молиявий барқарорликни 
кафолатлайди”, – деб таъкидлайди [7]. Яна 
бир маҳаллий иқтисодчи олим О.Очиловнинг 
фикрича, инсон капиталига киритилган ҳар 
бир инвестиция етарли даражада юқори 
рентабеллик ва қопланиш муддатига эга 
бўлсагина ўзини оқлайди. Шунинг учун реал 
иқтисодий воқеликда инсон капиталига 
инвестицияларни амалга ошириш бўйича та-
ваккалчиликни таҳлил қилиш, уларнинг 
иқтисодий самарадорлигини баҳолаш корхо-
на инвестиция сиёсатини рўёбга чиқаришда 
жуда долзарбдир. Шу боис бугунги кунда 
хўжалик юритувчи субъектлар дуч келадиган 

асосий муаммо инсон капиталига инвести-
циялар ва уларнинг самарадорлигини баҳо-
лашдан иборат [8]. 

Инсон капиталининг турли давлатлар-
нинг иқтисодий ўсиш суръатларига ҳамда 
турли компанияларнинг инновацион фаолли-
гига таъсири Р.Мельников асарларида ёри-
тилган[10] бўлса, рақамли технологиялар 
ривожланишининг инсон капиталига таъсири 
С.Ғойибназаров [11] асарида келтирилган.  

Тадқиқот методологияси. Инсон капи-
талига йўналтирилган инвестициялар бўйича 
дунё олимлари ва иқтисодчилари томонидан 
олиб борилаётган тадқиқотларни ўрганиш, 
маълумотлар тўплаш, тўпланган маълумот-
ларни таҳлил қилиш, синтезлаш, мантиқий 
фикрлаш каби иқтисодий тадқиқот усуллари-
дан кенг фойдаланилди.  

Таҳлил ва натижалар муҳокамаси. 
Фан-техника тараққиёти ва ижтимоий-иқти-
содий ривожланиш даврида инсон капитали 

мамлакат келажагини белгилайдиган зарур 
омилга айланиб бормоқда. Инсон капитали 
барқарор иқтисодий ўсишнинг асоси ва инно-
вацияларни ҳаракатлантирувчи кучдир.   

Инсон капиталига инвестициялар ало-
ҳида шахсларнинг қобилиятини, унинг мала-
касини оширишга ва ривожлантиришга кири-
тилган сармоя бўлиб, бундан кўзланган асо-
сий мақсад меҳнат унумдорлигини ошириш-
дир [12]. 

Инсон капиталига инвестициялар шахс-
нинг билими, малакаси, таълими ва соғлиғи-
ни ривожлантириш ҳамда яхшилашга ёрдам 
бериш учун вақт, куч ва молиявий воситалар-
ни ўз ичига олган ресурсларни стратегик тақ-
симлашни англатади. Ушбу концепция шахс-
ларнинг ўзига хос қийматини тан олади ва 
уларнинг ўсиши ва фаровонлигига инвести-
ция қилиш натижасида келиб чиқадиган узоқ 
муддатли фойдани алоҳида ва жамият дара-
жасида таъкидлайди. 

 

 
1-расм. Инсон капиталига инвестиция киритишнинг асосий йўналишлари 

Манба: тадқиқотлар натижасида муаллиф томонидан шакллантирилди. 

 
Таълимга сармоя киритиш инсон капи-

талини ривожлантиришнинг муҳим жиҳати 
ҳисобланади. У мактаблар, коллежлар ва уни-
верситетлардан олинган расмий таълимни, 
шунингдек, касбий таълим дастурларини ўз 
ичига олади. Таълимнинг ҳар бир янги босқи-
чида эгалланган касбий компетенциялар, 
келажакда инсон капиталининг иқтисодий 
самарасини оширишга хизмат қилишига қара-
тилган рағбатлантиришлар ижобий натижа 
беради. Таълим одамларни доимий ўзгарув-
чан дунёда зарур бўлган муҳим билимлар, 
танқидий фикрлаш қобилиятлари ва мосла-
шиш қобилиятлари билан таъминлайди. Таъ-
лим юқори иш ҳақи, юқори мартаба, моддий 

бойлик ва молиявий барқарорликни кафолат-
лайди. 

Билим ва кўникмаларни ривожланти-
риш инсон капиталига инвестицияларнинг 
яна бир муҳим соҳасидир. Семинарлар, шо-
гирдлик ва иш жойида ўқитиш орқали шахс-
лар меҳнат бозорида талаб қилинадиган мах-
сус кўникмаларга эга бўлишлари мумкин. 
Кўникмаларни ривожлантириш бандликни, 
меҳнат унумдорлигини ва умумий иқтисодий 
ўсишнинг ошишига ўз таъсирини кўрсатади. 
Таълим ва ишлаб чиқаришга тайёргарлик 
инсоннинг билим даражасини оширади, бу ўз 
навбатида, инсон капиталининг ҳажми ва 
сифатига ижобий таъсир этади.  

Саломатлик ва фаровонликка сармоя 
киритиш ҳам инсон капиталини ривожланти-
ришнинг ажралмас қисмидир. Сифатли тиб-
бий хизматдан фойдаланиш, профилактика 
чоралари ва соғлом турмуш тарзини тарғиб 
қилиш меҳнат унумдорлигини оширишга 
ёрдам беради ва касаллик туфайли йўқолган 
иш кунлари сонини камайтиради. Соғлиқнинг 
қониқарсиз ҳолати унумдорликни пасайтира-
ди, чунки жисмоний жиҳатдан заиф ва бемор 
ишчилар ўз қобилиятларини тўлиқ амалга 
ошира олмайдилар, шу сабабли ташкилотлар 
ўз ходимлари соғлиғига инвестиция кирита-
дилар. 

Тадқиқот ва инновация соҳалари ҳам 
инсон капиталига сармоя киритишда ҳал қи-
лувчи аҳамиятга эга. Илмий-тадқиқот ва иш-
ланмаларга (R&D) инвестициялар инновация-
лар ва технологик ютуқларни рағбатлантира-
ди, иқтисодий ўсишни таъминлайди. Илмий-
тадқиқот институтларини қўллаб-қувватлаш, 
илмий кашфиётлар ва инновацияларни рағ-
батлантириш инсон капиталини ривожланти-
риш учун шароит яратади. Илм-фан ривожла-
ниши жараёнида нафақат интеллектуал янги-
ликлар ҳаётга татбиқ этилади, балки бунда 
иштирок этаётган инсонларнинг янги имко-
ниятлари, қирралари очилади. Ахборот жа-
миятида илм-фан инсон капиталини ривож-
лантиради. 

Бундан ташқари ижтимоий ва иқтисо-
дий инклюзивликни рағбатлантириш инсон 
капиталига сармоя киритишнинг муҳим жи-
ҳати ҳисобланади. Жинси, этник келиб чиқи-
ши ва ижтимоий-иқтисодий келиб чиқиши-
дан қатъи назар, тенг имкониятлар ва ресурс-
лардан фойдаланиш имкониятини таъмин-
лашга ҳаракат қилиш керак. Инклюзив сиёсат 
ва дастурлар барча шахсларнинг ўз салоҳия-
тини рўёбга чиқариш ва жамиятга ҳисса қў-
шиш имкониятига эга бўлишини таъмин-

лайди. Инсон капиталига сармоя киритиш ҳу-
куматлар, корхоналар ва жисмоний шахслар-
нинг биргаликдаги саъй-ҳаракатларини ўз 
ичига олади. Ҳукуматлар сиёсатни ишлаб чи-
қади, таълим ва соғлиқни сақлаш учун маблағ 
ажратади ва малака ошириш учун қулай му-
ҳит яратади. Корхоналар малакали ва ғайрат-
ли ходимлар муваффақиятга ҳисса қўшишини 
тан олиб, ходимларни ўқитиш ва ривожлан-
тиришга сармоя киритади. Шунингдек, шахс-
лар ўз инсон капиталига ўз-ўзини бошқариш, 
узлуксиз таълим ва фаол шахсий ҳамда кас-
бий ривожланиш орқали сармоя киритишла-
ри мумкин. Корхона ва давлат иқтисодиётини 
ривожлантириш самарадорлиги кўп жиҳат-
дан инсон капиталини ривожлантириш учун 
ажратилган маблағлар миқдорига, шунинг-
дек, ушбу маблағларнинг ўз вақтида ажрати-
лишига боғлиқ. Ушбу турдаги инвестициялар 
ҳажми жиҳатидан сезиларли, узоқ муддатли 
ва ажралмас иқтисодий ҳамда ижтимоий са-
мара келтиради. Шу сабабли бундай инвести-
циялар инсон, корхона ва бутун жамият нуқ-
таи назаридан энг фойдали ҳисобланади. 

Инсон капиталига инвестицияларни 
ошириш орқали инновация ресурсларининг 
сифатини ошириш, сўнгра улардан келадиган 
самаранинг ўсишига умид қилиш мумкин. 
Дунё миқёсида инсон капиталига йўналти-
рилган инвестицияларнинг инновациялар би-
лан боғлиқлигини аниқлашда фойдаланила-
диган индекслардан бири “Глобал иннова-
цион индекс”дир.  Глобал инновацион индекс 
(ГИИ) Корнелл университети, ИНСЕАД ва Бир-
лашган Миллатлар Ташкилотининг ихтисос-
лашган агентлиги бўлган Бутунжаҳон интел-
лектуал мулк ташкилоти (БИМТ) томонидан 
нашр этилади. ГИИ иккита субиндексдан ибо-
рат бўлиб, бири инновация учун харажатлар, 
иккинчиси инновация натижаларини ўзида 
жамлайди[13].  

 
1-жадвал 

Глобал инновацион индексда Ўзбекистоннинг ўрни [14] 

№ Кўрсаткичлар 2021 йил 2022 йил 
Рейтингдаги 

ўзгариш 
 Умумий 86 82 +4 
1. Инновация учун харажатлар 75 68 +7 
1.1. Институционал ривожланиш 94 63 +31 
1.2. Инсон капитали ва изланишлар 72 65 +7 
1.3. Инфратузилма  72 74 -2 
1.4. Бозор мураккаблиги 24 60 -36 
1.5. Бизнеснинг ривожланиш даражаси  123 74 +49 
2. Инновация натижалари 100 91 +9 
2.1. Билим ва технология натижалари 77 80 -3 
2.2. Ижодий натижалар 113 102 +11 

Манба: https://www.wipo.int/edocs/pubdocs/en/wipo_pub_2000_2022/uz.pdf 

Бунда инсон капитали инновацияларни 
ривожлантирувчи ресурс сифатида ҳам, инсон 
билими ва ҳаракатининг самаралари эса 
инновациядан олинадиган натижаларда ҳам 
ҳисобга олинади. 

Шундай қилиб, якуний индексда хара-
жат ва натижалар ўртасидаги ўзаро нисбат 
келиб чиқади, бу ўз навбатида, у ёки бу мам-
лакатда инновацияларнинг, шу жумладан, 
инсон капиталининг ривожланишига сарф-
ланган харажатларнинг самарасини объектив 
баҳолаш имконини беради. 

Жадвал маълумотларидан кўриш мум-
кинки, Ўзбекистон Глобал инновацион ин-
дексда (ГИИ) ўтган йилга нисбатан тўрт поғо-
нага кўтарилди.  

ГИИ 2022 ҳисоботи “Инновацион ривож-
ланиш келажаги” мавзусига бағишланган. 
Мазкур индексни тузувчиларнинг фикрига 
кўра, бу пандемия, меҳнат унумдорлиги ўси-
шининг пасайиши ва бошқа муаммолар ша-
роитида соҳадаги ҳолат ҳақида истиқболни 
тақдим этди. 

Агар 2021 йилда Ўзбекистон 132 давлат 
орасида 86-ўринни эгаллаган бўлса, 2022 
йилда 82-ўринга кўтарилди. Мазкур индексда 
Марказий ва Жанубий Осиё мамлакатлари 
орасида республикамиз Ҳиндистон ва Эрон-
дан кейинги учинчи ўринни банд этди. Покис-
тон ва Индонезия билан бир қаторда Ўзбекис-
тон ҳам “инновацияларга эришаётган мамла-
катлар” қаторига кирди.  

Айниқса, юқори кўрсаткичлар институ-
ционал ривожланиш (63-ўрин) ҳамда инсон 
капитали ва изланишлар (65-ўрин) соҳасида 
қайд этилди. Бозорнинг ривожланиш даража-
си (бозорнинг мураккаблиги) ҳам қайд этил-
ган – бу ерда Ўзбекистон 60-ўринни эгаллади. 

Умуман олганда, инновацион харажат-
лар субиндексида Ўзбекистон 7 поғонага кў-
тарилиб, 68-ўринни банд этди. Бундан ҳам 
катта ўсиш кўрсаткичлари инновация нати-
жалари субиндексида қайд этилди, яъни 9 
поғона кўтарилиб, 91-ўринни эгаллади. Бу 
субиндексда илмий натижалар, яъни билим 
ва технология натижалари йўналиши ажра-
либ туради (80-ўрин). 

Шу билан бирга, инновацион фаолият 
самарадорлиги ўртача даражадан пастлигича 
қолмоқда. Ижодкорлик бўйича Ўзбекистон 
102-ўринни эгаллади.  

Мазкур индекс таҳлилидан шу ҳолат аён 
бўлмоқдаки, мамлакатимизда инновациялар-
нинг, шу жумладан, инсон капиталининг 
ривожланишига сарфланган харажатларнинг 
самараси, яъни инсон билими ва ҳаракати 
натижалари ҳозирча ўртача даражадан паст 
бўлмоқда. Лекин умид қиламизки, иннова-
цияларга, шу жумладан, инсон капиталига қи-
линган инвестициялар, албатта, ўзини оқлай-
ди. Келгуси йилларда илмий ва ижодий нати-
жадорликда ҳам сезиларли ўсиш кўрсаткич-
лари қайд этилади. 

Хулоса ва таклифлар. Мамлакат иқти-
содий тараққиётида инсон капиталига йўнал-
тирилган инвестицияларнинг аҳамияти бўйи-
ча бир қатор хулоса ва тавсиялар шаклланти-
рилди. Улар қуйидагилардан иборат: 

1. Инсон капиталига киритилган инвес-
тициялар самараси унинг даромад даражаси-
да, мартабасининг ўсишида ҳамда меҳнат 
бозоридаги унга бўлган талабда кўринади.  

2. Бу йўналишдаги инвестициялар сама-
расининг ўсиши миллий даромаднинг ўсиши, 
аҳолининг фаровон турмуш кечириши ва 
пировардида мамлакатнинг иқтисодий тарақ-
қиётига ўз таъсирини ўтказади.  

3. Инсон капиталига инвестициялар 
барқарор иқтисодий ўсиш, ижтимоий тарақ-
қиёт ва индивидуал фаровонлик учун ҳал 
қилувчи аҳамиятга эга.  

4. Шахсларнинг қадр-қимматини тан 
олиш ва уларнинг ривожланишига фаол сар-
моя киритиш орқали жамиятлар янада фаро-
вон ва адолатли келажак яратиши мумкин. 

5. Шахсларнинг ривожланиши учун на-
фақат молиявий, балки бошқа турдаги ресурс-
ларни ҳам оқилона ва самарали тақсимлаш 
зарур. 

6. Замонавий таълим воситалари ва 
усуллари ёрдамида қайтар алоқани тўғри 
ташкил этиш орқали бу соҳага киритилган 
инвестициялар самарасини ошириш мумкин. 

7. Корхона ва ташкилотларда сифатли 
тиббий хизматдан фойдаланиш кўламини 
кенгайтириш ҳамда соғлом турмуш тарзини 
кенг тарғиб қилиш орқали самарадорликка 
эришиш мумкин. 

8. Инновацион иқтисодиёт шароитида 
илм-фанга, илмий тадқиқот ва ишланмаларга 
инвестицияларнинг йўналтирилиши мамла-
катга узоқ йиллар давомида фойда келти-
ради.

